
Gwneud y gorau o’r llyfr hwn


Ysgrifennwyd y canllaw adolygu hwn i gyd-fynd â manyleb CBAC TGAU (A*–G) Daearyddiaeth er mwyn eich helpu chi i gael y canlyniadau gorau posibl yn eich arholiadau.


Nod y llyfr hwn yw cyflwyno’r pethau hanfodol i chi. Dylai eich atgoffa chi o’r hyn rydych chi wedi ei astudio ar eich cwrs, a’ch galluogi chi i ddod â’ch dysgu a’ch dealltwriaeth eich hun ynghyd.


Rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu – gallwch chi ysgrifennu arno i bersonoli eich nodiadau a gwirio eich cynnydd drwy roi tic yn ymyl pob adran wrth i chi adolygu.


Ticio i dracio eich cynnydd


Defnyddiwch y rhestr wirio adolygu ar dudalennau 4–7 i gynllunio eich adolygu, fesul testun. Ticiwch bob blwch pan fyddwch chi wedi:





•  adolygu a deall testun



•  profi eich hun



•  ymarfer y cwestiynau a mynd i’r wefan i wirio eich atebion.





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.


Nodweddion i’ch helpu chi i lwyddo


Mae’r canllaw hwn yn cynnwys nodweddion i’ch helpu chi i weithio drwy eich amserlen adolygu.

Gweithgaredd adolygu


Mae’r gweithgareddau hyn wedi’u cynllunio i roi canolbwynt i’ch gwaith adolygu. Os gallwch chi gwblhau’r gweithgareddau hyn, dylech chi longyfarch eich hun a gwobrwyo eich hun. Os bydd rhai o’r gweithgareddau yn heriol, darllenwch eich nodiadau unwaith eto, ac ewch i siarad â’ch athro os oes arnoch angen rhagor o help.

Enghraifft


Mae’n hanfodol eich bod chi’n gallu rhoi enghreifftiau penodol, yn enwedig yn y cwestiynau sy’n gofyn am atebion estynedig. Mae’r adrannau hyn yn dangos y wybodaeth fanwl y mae arholwyr yn chwilio amdani er mwyn rhoi’r marciau uwch. Yn aml, does dim rhaid i’ch enghraifft chi gynnwys llawer o fanylion. Dylech ei defnyddio i gefnogi pwynt, yn hytrach na’i nodi allan o gyd-destun.

Profi eich hun


Mae’r gweithgareddau hyn wedi’u cynllunio i’ch helpu chi i benderfynu a ydych chi’n deall testun yn llawn ai peidio, ac a ydych chi’n barod ar gyfer yr arholiad. Os byddwch chi’n cael trafferth, darllenwch eich nodiadau unwaith eto. Efallai y gallech chi ofyn i weld eich athro, neu godi’r testun mewn gwersi adolygu.

Cwestiynau enghreifftiol


Mae’r cwestiynau hyn yn debyg iawn i’r math o gwestiynau a gewch yn yr arholiad. Defnyddiwch nhw i atgyfnerthu eich gwaith adolygu ac i ymarfer eich sgiliau arholiad.

Cyngor


Rhoddir cyngor drwy’r llyfr cyfan, i dynnu sylw at gamgymeriadau cyffredin ac awgrymu strategaethau ar gyfer gwneud y gorau o’ch amser yn yr arholiad.

Diffiniadau a thermau allweddol


Dyma rai o’r termau daearyddiaeth arbenigol y mae angen i chi eu gwybod. Mae termau allweddol mewn print trwm drwy’r llyfr. Mae diffiniadau clir a chryno wedi’u darparu lle mae’r termau allweddol hanfodol yn ymddangos am y tro cyntaf.

Gwefan


Ewch i’r wefan i wirio eich atebion i’r cwestiynau enghreifftiol a’r cwestiynau Profi eich hun: www.hoddereducation.co.uk/fynodiadauadolygu

Fy rhestr wirio adolygu


Tirweddau Ffisegol a Dynol Newidiol


Thema 1 Tirweddau a Phrosesau Ffisegol


Tirweddau nodedig


Beth sy’n gwneud tirweddau yn nodedig?


Sut mae gweithgareddau dynol yn effeithio ar dirweddau ffisegol?


Sut mae’n bosibl rheoli tirweddau?


Prosesau a newidiadau tirffurf


Sut mae prosesau yn cydweithio i greu arweddion tirffurfiau yn nhirwedd afonydd?


Sut mae prosesau yn cydweithio i greu arweddion tirffurfiau mewn tirweddau arfordirol?


Pa ffactorau sy’n effeithio ar gyfraddau newid tirffurf mewn tirweddau afon a thirweddau arfordirol?


Dalgylchoedd afonydd y DU


Pa brosesau ffisegol sy’n effeithio ar storfeydd a llifoedd o fewn dalgylchoedd afonydd?


Pam mae afonydd yn y DU yn gorlifo?


Beth yw’r dulliau rheoli mewn perthynas â llifogydd yn y DU?


Thema 2 Cysylltiadau Trefol-Gwledig


Y continwwm trefol-gwledig


Sut mae ardaloedd trefol a gwledig wedi’u cysylltu?


Sut mae ardaloedd gwledig yn newid?


Newidiadau yn y boblogaeth a newidiadau trefol yn y DU


Beth yw achosion a chanlyniadau newidiadau yn y boblogaeth?


Beth yw’r sialensiau sy’n wynebu trefi a dinasoedd y DU?


Sut a pham mae adwerthu yn newid yn y DU?


Materion trefol mewn dinasoedd global cyferbyniol


Beth yw patrymau trefoli yn fyd-eang?


Beth yw canlyniadau trefoli mewn dwy ddinas global?


Sut mae dinasoedd global yn cysylltu â’i gilydd?


Thema 3 Tirweddau a Pheryglon Tectonig


Prosesau a thirffurfiau tectonig


Sut mae prosesau tectonig yn cydweithio i greu arweddion tirffurfiau?


Beth sy’n digwydd ar ymylon platiau?


Lleoedd sy’n agored i niwed a lleihau peryglon


Beth yw effeithiau prosesau tectonig?


Sut mae’n bosibl lleihau’r risgiau sy’n gysylltiedig â pheryglon tectonig?


Thema 4 Peryglon Arfordirol a’u Rheolaeth


Morlinau sy’n agored i niwed


Pam mae rhai cymunedau arfordirol yn agored i erydu a llifogydd?


Rheoli peryglon arfordirol


Sut mae morlinau’n cael eu rheoli?


Beth yw’r ffordd fwyaf cynaliadwy o reoli morlinau, o ystyried bod lefelau’r môr yn codi?


Materion Amgylcheddol a Datblygiad


Thema 5 Tywydd, Hinsawdd ac Ecosystemau


Newid hinsawdd yn ystod y cyfnod Cwaternaidd


Beth yw’r dystiolaeth dros newid hinsawdd?


Beth sy’n achosi newid hinsawdd?


Proses y gylchred garbon


Patrymau a phrosesau’r tywydd


Beth sy’n achosi peryglon tywydd, a beth yw’r canlyniadau?


Pa ffactorau sy’n creu amrywiadau yn y tywydd a’r hinsawdd yn y DU?


Prosesau a rhyngweithiadau o fewn ecosystemau


Ble ceir ecosystemau ar raddfa fawr?


Beth yw prosesau allweddol ecosystemau?


Gweithgareddau dynol a phrosesau ecosystemau


Sut mae pobl yn defnyddio ecosystemau ac amgylcheddau?


Sut mae gweithgareddau dynol yn addasu prosesau a rhyngweithiadau o fewn ecosystemau?


Sut mae’n bosibl rheoli ecosystemau mewn ffordd gynaliadwy?


Thema 6 Materion Datblygiad ac Adnoddau


Mesur anghydraddoldebau byd-eang


Beth yw’r patrymau datblygiad byd-eang?


Sut mae datblygiad economaidd yn cael ei fesur?


Achosion a chanlyniadau datblygiad anghyson ar raddfa fyd-eang


Beth yw achosion a chanlyniadau datblygiad anghyson?


Beth yw’r ymatebion i ddatblygiad anghyson ar raddfa fyd-eang?


Adnoddau d ˆwr a’u rheolaeth


Sut a pham mae’r galw am dd ˆwr yn newid?


A yw adnoddau d ˆwr yn cael eu rheoli mewn ffordd gynaliadwy?


Datblygiad economaidd rhanbarthol


Beth yw achosion a chanlyniadau patrymau datblygiad economaidd rhanbarthol yn India?


Beth yw achosion a chanlyniadau patrymau datblygiad economaidd rhanbarthol yn y DU?


Sut gallwn ni leihau anghydraddoldebau rhanbarthol yn y DU?


Thema 7 Materion Datblygiad Cymdeithasol


Mesur datblygiad cymdeithasol


Sut mae datblygiad cymdeithasol yn cael ei fesur?


Datblygiad cymdeithasol anghyson


Pa sialensiau sy’n wynebu datblygiad cymdeithasol yn Affrica is-Sahara a De Asia?


Beth yw’r materion gofal iechyd yn Affrica is-Sahara?


Thema 8 Sialensiau Amgylcheddol


Prynwriaeth a’i heffaith ar yr amgylchedd


Beth yw effeithiau y dewis cynyddol i ddefnyddwyr ar yr amgylchedd byd-eang?


Sut mae newid hinsawdd yn gallu effeithio ar bobl a’r amgylchedd?


Sut mae’n bosibl defnyddio technoleg a newid ffordd o fyw pobl er mwyn lleihau effaith newid hinsawdd?


Rheoli ecosystemau


Sut mae’n bosibl rheoli ac adfer amgylcheddau a chynefinoedd naturiol sydd wedi’u difrodi?


Atebion i’r cwestiynau enghreifftiol a’r cwestiynau Profi eich hun: www.hoddereducation.co.uk/fynodiadauadolygu


Gwybodaeth am y fanyleb: www.hoddereducation.co.uk/fynodiadauadolygu


Geirfa





Thema 1 Tirweddau a Phrosesau Ffisegol



Tirweddau nodedig


Beth sy’n gwneud tirweddau yn nodedig?


Mae tirweddau yn gymysgedd o arweddion a thirffurfiau gwahanol. Y ffordd mae’r arweddion a’r tirffurfiau hyn yn cyfuno sy’n rhoi nodwedd arbennig neu nodedig i’r dirwedd. Mae angen i chi allu nodi a lleoli enghreifftiau o dirweddau nodedig yn y DU, gan gynnwys:





•  ardaloedd uwchdir ac iseldir




•  tirweddau afon a thirweddau arfordirol.

Ffigur 1 Y prif fathau o dirweddau yn y DU.

Enghraifft: tirwedd nodedig – Eryri





•  Daeareg:








    •  Tirwedd uwchdir amrywiol wedi’i siapio gan echdoriadau folcanig a rhewlifiant helaeth.


    •  Nifer o arweddion rhewlifol fel peirannau, dyffrynnoedd siâp U a chribau.


    •  Cadwyn o fynyddoedd sy’n disgyn yn sydyn i’r môr.


    •  Lleoliad mynydd uchaf Cymru – yr Wyddfa, 1085 m.








•  Defnydd tir:








    •  Mae’r dirwedd mewn sawl ardal wedi’i siapio gan y diwydiant llechi.


    •  Ardaloedd eang o amaethyddiaeth (tir pori’n bennaf) a choedwigaeth.


    •  Statws Parc Cenedlaethol – yn denu miloedd o dwristiaid bob blwyddyn, gan arwain at dwf mewn gwestai gwely a brecwast, safleoedd gwersylla a chyfleusterau eraill i dwristiaid.








•  Llystyfiant:








    •  Amrediad eang o blanhigion ac anifeiliaid oherwydd y gwahanol amgylcheddau ffisegol a’r cynefinoedd gwahanol sydd yno.


    •  Rhywogaethau unigryw a phrin fel lili’r Wyddfa a chwilen yr Wyddfa.


    •  Ardaloedd eang o goedwigoedd collddail cymysg naturiol yn cynnwys rhywogaethau fel derw a bedwen Gymreig; a choed conifferaidd wedi’u plannu sy’n aml yn cael eu cynaeafu.








•  Pobl a diwylliant:








    •  Mae gan Eryri hanes diwylliannol cyfoethog a nifer o safleoedd Treftadaeth y Byd gan gynnwys cysegrau a chaerau Celtaidd.


    •  Mae’r iaith Gymraeg yn cael ei siarad yn eang.

Cyngor


Pan fydd gofyn i chi ystyried y ffactorau sy’n gwneud tirweddau yn nodedig, cofiwch drafod arweddion ffisegol a dynol fel:





•  daeareg



•  pobl a diwylliant



•  llystyfiant



•  defnydd tir.





[image: ]







[image: ]


Gweithgaredd adolygu


Lluniwch ddiagram corryn i ddangos nodweddion unigryw tirwedd yn y DU rydych chi wedi’i hastudio. Cofiwch gynnwys arweddion ffisegol a dynol.

Profi eich hun





1  Beth mae’r term ‘tirwedd nodedig’ yn ei olygu i chi’?



2  Enwch bedwar math o dirwedd nodedig.



3  Rhestrwch bedwar ffactor sy’n dylanwadu ar dirweddau.



4  Esboniwch pam mae gan Gymru a’r DU gymaint o amrywiaeth o dirweddau nodedig.

Sut mae gweithgareddau dynol yn effeithio ar dirweddau ffisegol?


Gall gweithgareddau dynol gael effeithiau cadarnhaol ac effeithiau negyddol ar yr amgylchedd naturiol, er enghraifft:





•  Cadarnhaol: mae ymwelwyr i gefn gwlad yn dod â buddion i’r economïau gwledig gan eu bod yn gwario arian.



•  Negyddol: gall pwysau ymwelwyr gael effaith niweidiol ar y dirwedd a chymunedau lleol.





I safleoedd pot mêl, lle mae nifer yr ymwelwyr yn debygol o fynd yn uwch na’r gallu i ymdopi yn rheolaidd, mae hyn yn arwain at sialensiau amgylcheddol.

Enghraifft: sialensiau amgylcheddol ym Mharc Cenedlaethol Eryri


Mae Eryri yn dirwedd uwchdir rhewlifol, â phoblogaeth o tua 25,000. Mae bron i 4.3 miliwn o bobl yn ymweld â’r Parc Cenedlaethol bob blywyddyn gan wario £396 miliwn.

Gweithgaredd adolygu


Ar gyfer tirwedd nodedig rydych chi wedi’i hastudio, lluniadwch ddiagram corryn i ddangos effeithiau pwysau ymwelwyr. Defnyddiwch liwiau gwahanol i ddangos yr effeithiau cadarnhaol a’r effeithiau negyddol.

Profi eich hun





1  Edrychwch ar yr enghraifft sydd wedi’i dangos o effeithiau gweithgareddau dynol ar Barc Cenedlaethol Eryri. Nodwch pa effeithiau sy’n gadarnhaol a pha effeithiau sy’n negyddol.



2  Esboniwch pam mae safleoedd pot mêl yn gallu helpu i leddfu pwysau ymwelwyr yn yr ardaloedd sy’n amgylchynu tirweddau nodedig.

Cyngor


Gwnewch yn siŵr eich bod chi’n gwybod beth sy’n gwneud tirweddau gwahanol yn nodedig: uwchdir, iseldir, afon ac arfordirol. Rhaid i chi hefyd allu disgrifio:





•  y math o dirwedd dan sylw



•  ei lleoliad (dywedwch ble mae’r lle)



•  ei nodweddion dynol a ffisegol ar raddfa lai.

Cwestiynau enghreifftiol





1  Amlinellwch arweddion dynol a ffisegol tirwedd nodedig rydych chi wedi’i hastudio.


[4]



2  Beth yw safleoedd pot mêl a sut maen nhw’n gallu helpu i warchod tirweddau nodedig?


[4]



3  Ar gyfer tirwedd nodedig rydych chi wedi’i hastudio, trafodwch a yw effeithiau’r gweithgareddau dynol yn gadarnhaol neu’n negyddol yn bennaf.


[8]

Sut mae’n bosibl rheoli tirweddau?


Mae llawer o dirweddau nodedig yn y DU wedi’u dynodi’n Ardaloedd o Harddwch Naturiol Eithriadol (AHNE) neu’n Barciau Cenedlaethol. Mae llawer iawn o bobl yn ymweld â’r ardaloedd hyn, ac oherwydd y niferoedd mawr o bobl, maen nhw’n gallu achosi difrod i’r dirwedd naturiol. Rhaid rheoli ymwelwyr mewn ffordd sy’n lleihau eu heffaith ar y dirwedd, a rhaid atgyweirio unrhyw ddifrod sy’n cael ei achosi.

Enghraifft: strategaethau i reoli tirweddau – Gŵyr a Bannau Brycheiniog


Rheoli ymwelwyr yn AHNE Gŵyr





•  Mae llwybrau dynodedig yn darparu mynediad i ymwelwyr ond yn gwarchod ardaloedd sensitif hefyd.



•  Mae byrddau gwybodaeth manwl ger safleoedd ymwelwyr poblogaidd yn rhoi gwybod i ymwelwyr am nodweddion unigryw’r lleoliad, er enghraifft Gwarchodfa Natur Bae Oxwich.



•  Mae meysydd parcio sydd wedi’u marcio’n glir yn golygu bod llai o barcio ar y glaswellt ar ymylon ffyrdd, sy’n gallu difrodi gwrychoedd ac achosi tagfeydd ar ffyrdd cul.



•  Mae rheolau cynllunio ac adeiladu llym yn yr ardal yn sicrhau bod cyfyngiadau ar ddatblygiadau newydd, ac nad yw estyniadau neu newidiadau i ddefnydd tir yn difetha harddwch naturiol ardal.





Cynnal llwybrau troed ym Mharc Cenedlaethol Bannau Brycheiniog





•  Recriwtio gwirfoddolwyr, er enghraifft grwpiau amgylcheddol lleol neu ecodwristiaid i helpu wardeiniaid y Parc Cenedlaethol i atgyweirio llwybrau a waliau sydd wedi’u difrodi.



•  Gweithrediadau logistaidd, er enghraifft mae hofrennydd yn cael ei ddefnyddio i gario defnyddiau ar gyfer llwybrau oherwydd y lleoliad anghysbell a phwysau’r defnyddiau.



•  Defnyddio defnyddiau sy’n para’n dda, fel cerrig ar y llwybrau troed.



•  Ar ôl ailadeiladu’r llwybr troed, gall llystyfiant gael ei adfer ar bob ochr i’r llwybr i gynnal fflora unigryw’r ardal.





[image: ]







[image: ]


Profi eich hun





1  Rhestrwch yr effeithiau y mae ymwelwyr yn eu cael ar y dirwedd naturiol.



2  Rhowch un dull o fynd i’r afael â’r effeithiau hyn.



3  Sut gall mwy o dwristiaeth fod o fudd i dirwedd naturiol?



4  Lluniwch dabl i ddangos manteision ac anfanteision y ffyrdd o reoli ymwelwyr mewn tirwedd nodedig rydych chi wedi’i hastudio.

Cwestiynau enghreifftiol


Ar gyfer tirwedd nodedig rydych chi wedi’i hastudio:





1  Nodwch sut mae’r dirwedd honno wedi cael ei difrodi oherwydd ymwelwyr.


[2]



2  Esboniwch pam mae’r difrod hwn wedi digwydd oherwydd cynnydd yn nifer yr ymwelwyr.


[4]



3  Disgrifiwch y ffyrdd mae’r dirwedd wedi cael ei hatgyweirio.


[4]

Cyngor


Wrth ddisgrifio ffyrdd o reoli niferoedd ymwelwyr, cofiwch gysylltu’r dechneg reoli â sut mae’n lleihau’r effaith y mae ymwelwyr yn ei chael ar y dirwedd.

Prosesau a newidiadau tirffurf



Sut mae prosesau yn cydweithio i greu arweddion tirffurfiau yn nhirwedd afonydd?


Prosesau afonol


Mae tirffurfiau afon yn newid dros amser oherwydd erydiad afonol, cludiant a dyddodiad.


Erydiad afonol


Bydd y math o broses erydiad sy’n digwydd mewn afon yn dibynnu ar nifer o ffactorau, gan gynnwys cyflymder y dŵr a’r math o graig a phridd sydd yn y sianel. Mae prosesau erydiad sianel yr afon yn cynnwys:





•  Sgrafelliad: mae cerrig a defnyddiau sy’n cael eu cario gan yr afon yn taro yn erbyn gwely a glannau’r afon, gan eu treulio.



•  Gweithred hydrolig: mae dŵr yn taro’n galed yn erbyn gwely a glannau’r afon, gan gywasgu’r aer yn y pridd a’r graig sy’n achosi i’r defnyddiau gael eu golchi i ffwrdd.



•  Hydoddiant: mae dŵr yr afon sydd ychydig yn asidig yn hydoddi creigiau calchfaen a sialc sydd wedi’u gwneud o galsiwm carbonad.





Mae prosesau erydiad llwyth gwely yr afon yn cynnwys:





•  Athreuliad: mae cerrig sy’n cael eu cario gan yr afon yn taro yn erbyn ei gilydd ac yn cael eu treulio, gan fynd yn llai ac yn fwy crwn.



•  Sgrafelliad: mae creigiau a defnyddiau sy’n cael eu cario gan yr afon ac yn taro yn erbyn gwely a glannau’r afon yn cael eu herydu ac yn mynd yn llai ac yn fwy crwn.





Cludo


Mae’r afon yn cludo (symud) ei llwyth mewn sawl ffordd sydd yn dibynnu ar gyflymder y llif a phwysau’r llwyth.

Ffigur 2 Prosesau cludo afon.





Dyddodiad


Mae afon yn dyddodi defnyddiau pan fydd cyflymder y llif yn rhy araf iddi gario’r llwyth. Gall hyn ddigwydd:





•  Lle bu diffyg glawiad, felly mae llai o ddŵr yn symud yn sianel yr afon.



•  Ar ochr fewnol ystum afon oherwydd bod y rhan fwyaf o’r dŵr ar ochr allanol y tro. Felly, mae’r dŵr ar ochr fewnol y tro yn symud yn araf ac nid yw’n gallu cludo llwyth.



•  Wrth aber yr afon, lle mae dŵr yr afon yn llifo yn erbyn cyfeiriad y môr.

Profi eich hun





1  Disgrifiwch y prosesau sy’n digwydd pan fydd afon yn erydu ei sianel.



2  Pa ffactorau sy’n penderfynu pa ddull cludo fydd yn symud defnydd? Rhowch enghreifftiau o’r amodau pan fydd y mathau gwahanol o gludiant yn gallu digwydd.

Mae angen i chi wybod hefyd beth yw diffiniadau’r termau canlynol: sgrafelliad, athreuliad, gweithred hydrolig, hydoddiant

Sut mae tirffurfiau afon yn datblygu



Mae dyffrynnoedd siâp V, rhaeadrau, ceunentydd, gorlifdiroedd ac ystumiau afon i gyd yn dirffurfiau afon sy’n cael eu siapio gan brosesau afonol.

Cyngor


Pan fydd gofyn i chi esbonio sut cafodd tirffurf afon ei greu, cofiwch ddisgrifio ym mha drefn mae’r tirffurf yn datblygu yn ogystal ag esbonio’r prosesau sy’n digwydd.

Dyffrynnoedd siâp V


Mae dyffrynnoedd siâp V i’w gweld yng nghwrs uchaf dyffryn afon, lle mae’r afon fel arfer yn fach ac mae’r tir yn serth.

Enghraifft: dyffryn siâp V – Bannau Brycheiniog

Ffigur 3 Nant Blaen Taf Fawr ar Gorn Du (Bannau Brycheiniog).

Rhaeadrau a phlymbyllau


Gall rhaeadrau gael eu ffurfio mewn un o ddwy ffordd: gan erydiad rhewlifol neu gan erydiad gwahaniaethol.


Erydiad rhewlifol: lle mae rhaeadrau wedi ffurfio oherwydd pŵer erydol rhewlif yn ystod yr oes iâ. Cafodd dyffrynnoedd serth eu cerfio i’r dirwedd gan rewlifoedd, ac roedden nhw’n aml yn hongian uwchben ei gilydd. Ar ôl i’r rhewlif doddi, mae dŵr yn draenio o’r dyffrynnoedd llai ac yn disgyn i’r rhai mwy.


Erydiad gwahaniaethol: lle mae rhaeadrau’n cael eu ffurfio oherwydd gwahaniaeth yn strwythur y graig (craig feddal a chaled), sy’n arwain at erydu gwely’r afon ar gyflymder gwahanol:





•  Wrth i wely’r afon groesi o graig galed i graig feddal mae’n cael ei erydu (gweithred hydrolig a sgrafelliad) yn fwy cyflym ac mae gris yn cael ei ffurfio.



•  Wrth i’r dŵr ‘ddisgyn’, mae gweithred hydrolig yn parhau i erydu’r graig o dan y graig galed wrth iddo sblasio yn ei herbyn.



•  Wrth i’r graig feddal barhau i gael ei herydu, mae’r bargod yn mynd yn rhy drwm ac mae’r graig yn dymchwel, gan achosi i leoliad y rhaeadr encilio i gyfeiriad tarddiad yr afon.



•  Mae plymbwll yn cael ei greu o dan y rhaeadr oherwydd grym noeth y dŵr sy’n taro gwely’r afon a’r sgrafelliad sy’n cael ei achosi gan y creigiau wrth i’r bargod gael ei symud gan y dŵr.

Cyngor


Efallai byddwch chi’n cael cwestiwn am arweddion tirffurf ar raddfa lai, felly gwnewch yn siŵr eich bod chi’n gwybod sut cafodd y plymbwll ei ffurfio.

Ceunant



Mae ceunant yn ddyffryn cul ag ochrau serth gydag afon yn rhedeg ar ei waelod. Mae ceunant yn cael ei ffurfio pan fydd rhaeadr yn dymchwel ac yn encilio i fyny’r afon, ac mae ganddo ochrau fertigol nodweddiadol.

Ffigur 4 Diagram bloc o geunant.

Ffigur 5 Rhaeadrau sy’n cael eu ffurfio gan erydiad gwahaniaethol.

Cyngor


Cofiwch, mae llethr slip (bar pwynt) yn arwedd o ystum afon ar raddfa fach, ac efallai bydd gofyn i chi esbonio sut cafodd ei ffurfio.

Ystumiau afon


Mae ystumiau afon fel arfer i’w gweld yng nghyrsiau canol ac isaf dyffryn afon. Troadau yn yr afon yw’r rhain ac maen nhw fel arfer i’w gweld pan fydd yr afon ar orlifdir eang. Mae ystumiau afon yn cael eu hachosi gan erydiad ar ochr allanol y lan a dyddodiad ar ochr fewnol y lan, ac maen nhw’n aml yn ‘symud’ neu’n ‘mudo’ ar draws llawr y dyffryn wrth i sianel yr afon newid lleoliad.




[image: ]

Ffigur 6 Nodweddion ystum afon.







[image: ]


Gweithgaredd adolygu


Gwnewch ddau gerdyn fflach, un ar gyfer ochr allanol glan ystum afon ac un ar gyfer ochr fewnol y lan. Ar y cardiau hyn ysgrifennwch bwyntiau bwled yn nodi arweddion allweddol y dŵr a’r lan wrth ymyl y pwyntiau hyn, a chofiwch ddefnyddio’r holl wybodaeth hon mewn esboniad o sut cafodd y tirffurf ei ffurfio.

Profi eich hun





1  Disgrifiwch sut mae dyffryn siâp V yn cael ei ffurfio.



2  Sut mae prosesau afon yn arwain at ffurfio rhaeadr?



3  Esboniwch sut mae plymbwll, sef arwedd ar raddfa fach, yn cael ei ffurfio.

Cwestiwn enghreifftiol


Esboniwch ddwy ffordd wahanol gall rhaeadrau ffurfio yng Nghymru.


[6]

Gorlifdir






•  Pan fydd yr afon yn gorlifo, mae dŵr yn gorchuddio’r gorlifdir.



•  Gan fod y dŵr yn fwy bas ar y tir nag y mae yn yr afon, mae defnyddiau (silt) yn cael eu dyddodi.



•  Mae’r silt yn gwneud y pridd yn ffrwythlon.

Ffigur 7 Ystum afon ar yr Afon Hafren.

Ffigur 8 Gorlifdir.







[image: ]


Gweithgaredd adolygu


Gwnewch gerdyn fflach ar gyfer pob tirffurf afon rydych chi wedi eu hastudio. Ar gyfer pob cerdyn dylech chi:





•  gynnwys diagram o’r tirffurf



•  labelu’r diagram ag arweddion allweddol



•  creu pwyntiau bwled o’r prosesau sy’n digwydd wrth iddo gael ei ffurfio



•  rhoi lleoliad yr enghreifftiau rydych chi wedi eu hastudio.





[image: ]







[image: ]


Profi eich hun





1  Anodwch ddiagram i esbonio sut mae gorlifdir yn cael ei ffurfio.



2  Pam mae ystumiau afon yn mudo ar draws gorlifdiroedd?





[image: ]







[image: ]


Cwestiynau enghreifftiol





1  Rhowch ddau ffactor sy’n cael dylanwad ar ba ddull cludo fydd yn symud llwyth gwely’r afon.


[2]



2  Disgrifiwch sut mae dyffryn siâp V yn cael ei ffurfio. Defnyddiwch ddiagram i helpu eich ateb.


[4]



3  ‘Prosesau erydiad yw’r ffactor pwysicaf wrth ffurfio tirffurfiau afonydd.’ I ba raddau rydych chi’n cytuno â’r gosodiad hwn?


[8]





[image: ]






Sut mae prosesau yn cydweithio i greu arweddion tirffurfiau mewn tirweddau arfordirol?


Prosesau llethr a phrosesau arfordirol


Mae’r morlin yn cael ei siapio dros amser gan brosesau sy’n digwydd yn y môr a hefyd gan rai sy’n digwydd ar y tir (prosesau llethr). Gall clogwyn encilio oherwydd hindreuliad, cwymp creigiau a thirlithriadau.


Hindreuliad

Cwymp creigiau a thirlithriadau


Ar ôl i graig gael ei herydu o ran uchaf clogwyn, mae’r defnydd yn symud i lawr tuag at y traeth gan arwain at fàs-symudiad, er enghraifft cwymp creigiau a thirlithriadau.




[image: ]

Ffigur 9 Tystiolaeth o erydiad mewn clogwyni calchfaen ar Arfordir Treftadaeth Morgannwg.

Ffigur 10 Clogwyni ar Ynys Wyth gyda nifer o dirlithriadau.

Profi eich hun





1  Disgrifiwch sut mae’r môr yn erydu gwaelod clogwyn.



2  Esboniwch y gwahaniaeth rhwng cwymp creigiau a thirlithriadau.



3  Ym mha ffordd mae hindreuliad yn torri rhan uchaf clogwyn i fyny?



4  Pa nodweddion daearegol sy’n golygu bod cwymp creigiau yn fwy tebygol o ddigwydd na thirlithriad?

Erydiad arfordirol



Y prosesau sy’n erydu clogwyni yw:





•  Gweithred hydrolig: grym y tonnau’n taro yn erbyn clogwyni. Mae aer sydd wedi’i ddal yn y craciau yn cael ei gywasgu, sy’n torri’r graig i fyny.



•  Sgrafelliad: mae tonnau’n taflu tywod a cherigos yn erbyn y clogwyni, sy’n treulio’r tir.



•  Hydoddiant: mae dŵr heli yn hydoddi creigiau sy’n cynnwys calsiwm carbonad.





Y prosesau sy’n erydu defnydd y traeth yw:





•  Sgrafelliad: mae tonnau’n taflu tywod a cherigos yn erbyn y clogwyni, sy’n treulio’r tir.



•  Athreuliad: mae cerigos yn cael eu rholio yn ôl ac ymlaen. Maen nhw’n taro yn erbyn ei gilydd sy’n eu gwneud nhw’n llai ac yn fwy crwn, gan eu troi’n dywod yn y pen draw.





Cludo a dyddodiad arfordirol


Pan fydd y defnydd sydd wedi’i erydu, sef gwaddod, yn cwympo i’r môr, bydd yn cael ei gludo gan rym y tonnau a cherrynt ar hyd y morlin gan ddrifft y glannau.

Ffigur 11 Drifft y glannau.

Enghraifft: twyni tywod sydd wedi’u ffurfio gan ddrifft y glannau yn Ynyslas


Mae twyni tywod Ynyslas ar arfordir gorllewin Cymru yng Ngheredigion, ac maen nhw’n enghraifft wych o sut gall system twyni tywod gael ei chreu gan ddrifft y glannau. Mae’r map yn esbonio pam mae’r twyni tywod i’w cael yma, yn ogystal â sut mae bar alltraeth yn datblygu.

Ffigur 12 Cludiant gwaddod traeth yn Ynyslas a Borth ar arfordir Ceredigion.

Gweithgaredd adolygu


Lluniadwch fap meddwl i ddangos yr holl ffyrdd gwahanol o erydu morlin.

Tirffurfiau arfordirol nodedig



Mae gan yr amgylchedd arfordirol arweddion ar raddfa fawr ac arweddion ar raddfa lai.


Pentiroedd a baeau





•  Pentir yw darn o dir sy’n ymwthio i’r môr ac mae’n cael ei ffurfio oherwydd bod creigiau mwy caled a gwydn yn erydu’n fwy araf.



•  Mae bae yn cael ei ffurfio rhwng y pentiroedd oherwydd bod creigiau mwy meddal a llai gwydn yn erydu’n fwy cyflym. Mae traethau’n aml yn cael eu ffurfio mewn baeau cysgodol.





Clogwyni a llyfndir tonnau


Mae llyfndir tonnau yn cael ei ffurfio pan fydd wyneb clogwyn yn cael ei erydu gan y môr:





•  Wrth i’r tonnau daro yn erbyn gwaelod y clogwyn, mae gweithred hydrolig a sgrafelliad yn torri rhic tonnau yng ngwaelod y clogwyn gan olygu bod y clogwyn yn fregus ac yn debygol o ddymchwel.



•  Wrth i erydiad barhau gyda phob llanw uchel, bydd y rhic tonnau yn ansefydlogi’r clogwyn yn y pen draw ac yn achosi iddo ddymchwel.



•  Bydd y defnydd o’r clogwyn yna’n cael ei symud gan y môr, ac wrth wneud hyn bydd sgrafelliad yn llyfnhau wyneb y llyfndir tonnau a gafodd ei adael ar ôl.



•  Os yw’r clogwyn wedi’i wneud o greigiau gwaddod â llawer o fregion, yna bydd y rhic tonnau’n aml yn digwydd ar hyd y planau haenu gan eu bod nhw’n fan gwan ac yn erydu’n llawer mwy cyflym.





Bwâu a staciau


Mae bwâu a staciau yn ffurfio mewn pentiroedd lle mae’r creigiau’n gallu gwrthsefyll erydiad yn gymharol dda, er enghraifft calchfaen. Mae bwâu yn ffurfio pan fydd dwy ogof yn cael eu creu ar bob ochr i bentir. Dros amser, mae’r môr yn gallu torri drwy’r wal gefn drwy brosesau sgrafelliad a gweithred hydrolig. Ar ôl i’r môr dorri drwodd yn gyfan gwbl a phan mae dŵr yn gallu llifo o dan y graig, bydd hindreuliad yn erydu to’r bwa a bydd y bwa’n dod yn uwch a’r to yn fwy tenau. Ar yr un pryd, bydd rhic tonnau yn ffurfio ar waelod y bwa gan ei wneud yn fwy llydan. Yn y pen draw, bydd to’r bwa’n dod yn fwy tenau tan ei fod yn dymchwel, gan adael un piler o graig sy’n cael ei alw’n stac.

Ffigur 13 Ffurfio clogwyni a llyfndir tonnau.

Ffigur 14 Creigiau Old Harry, Handfast Point, ger Swanage, Dorset.

Gweithgaredd adolygu


Gwnewch gerdyn fflach ar gyfer pob tirffurf arfordirol ar raddfa fawr. Defnyddiwch ddiagram i esbonio sut cafodd ei ffurfio a nodwch unrhyw arweddion ar raddfa fach sydd yn bresennol.

Traethau a thafodau



Mae traethau a thafodau yn cael eu ffurfio pan fydd y torddwr yn gryfach na’r tynddwr ac mae dyddodiad yn digwydd:





•  Mae traeth yn gasgliad o dywod, graean a cherigos sydd wedi’u dyddodi gan donnau.



•  Mae drifft y glannau’n cludo defnydd traeth ar hyd yr arfordir. Lle bydd yr arfordir yn newid cyfeiriad, er enghraifft wrth aber afon, bydd defnydd traeth yn cael ei gario allan i’r môr. Mae hyn yn creu darn o dir newydd sy’n ymwthio allan i’r môr ond sydd yn dal i fod yn sownd i’r tir wrth un pen, sef tafod. Mae Spurn Point ar forlin Holderness ger aber Afon Humber yn enghraifft o dafod.



•  Mae silt a thywod mân sy’n cael eu cludo gan yr afon yn cael eu dyddodi ger aber yr afon gan ffurfio bar alltraeth. Mae aber Moryd Afon Dyfi (gweler yr enghraifft o ddrifft y glannau) yn far alltraeth. Gall y defnydd hwn yna gael ei olchi i’r lan gan effaith y torddwr.

Enghraifft: Spurn Point, morlin Holderness





•  Mae Spurn Point yn dafod cul ar arfordir dwyreiniol y DU sydd wedi ffurfio ar draws rhan o Foryd Afon Humber.



•  Mae’r tafod yn 4.8 km o hyd ac mor gul â 46 m mewn mannau.



•  Mae tywod a graean yn cael eu symud ar hyd morlin Holderness gan ddrifft y glannau at aber Afon Humber.



•  Mae dyddodiad yn digwydd yn y dŵr mwy cysgodol ac mae tafod yn datblygu.



•  Wrth i fwy o dywod gael ei ddyddodi, mae planhigion sy’n gwladychu fel moresg yn dechrau tyfu, sy’n sefydlogi’r tafod ymhellach.



•  Mae drifft y glannau yn parhau ar hyd y tafod, sy’n gwneud iddo dyfu’n hirach.

Ffigur 15 Sut mae tafod yn ffurfio.

Gweithgaredd adolygu


Gwnewch gerdyn adolygu ar gyfer amgylchedd arfordirol penodol rydych chi wedi ei astudio, a rhowch y manylion canlynol arno:





•  map o’r lleoliad



•  pa dirffurfiau arfordirol sydd i’w cael yno



•  pam mae’r tirffurfiau arfordirol hynny i’w cael yno



•  cyfeiriad drifft y glannau (os yn briodol)



•  ffynhonnell y cyflenwad gwaddod (os yn briodol).

Pyllau glan môr






•  Mae pyllau glan môr yn bantiau bach mewn creigiau sydd i’w cael ar y morlin, fel y rhai mewn llyfndir tonnau.



•  Ar adeg llanw uchel mae’r môr yn gorchuddio’r pyllau, ac ar adeg llanw isel mae ychydig o ddŵr môr yn aros yn y pant, gan greu pwll glan môr.



•  Mae’r pyllau glan môr yn mynd yn fwy drwy broses sgrafelliad adeg llanw uchel, oherwydd bod creigiau bach o fewn y pwll yn troelli o ganlyniad i symudiad y tonnau ac yn raddol yn cynyddu maint y pant.

Profi eich hun





1  Beth yw’r gwahaniaeth rhwng tafod a bar alltraeth?



2  Esboniwch o ble mae’r defnydd yn dod i greu tafodau a bariau alltraeth.



3  Pam mae pyllau glan môr yn datblygu?



4  Esboniwch pam gall rhai tafodau gael eu herydu dros amser.

Cwestiwn enghreifftiol


Ar gyfer amgylchedd arfordirol penodol yn y DU, esboniwch y prosesau sydd wedi creu’r tirffurfiau sy’n benodol i’r amgylchedd hwnnw.


[6]

Pa ffactorau sy’n effeithio ar gyfraddau newid tirffurf mewn tirweddau afon a thirweddau arfordirol?


Bydd daeareg, hinsawdd a gweithgareddau dynol yn effeithio ar gyfradd newid tirffurf (pa mor gyflym mae’r newid yn digwydd) mewn amgylcheddau afon ac amgylcheddau arfordirol.


Daeareg


Bydd y math o graig sy’n cael eu herydu a’r ffordd mae’r mathau o greigiau’n cael eu gosod, yn effeithio ar gyfradd y newid.

Enghraifft: math o graig – Afon Bishopston, De Gŵyr





•  Mae Afon Bishopston yn tarddu ar grut melinfaen ac mae’n croesi i galchfaen carbonifferaidd ger pentref Kittle.



•  Gan fod hydoddiant yn erydu’r uniadau yn y calchfaen yn hawdd, mae ceudyllau a llyncdyllau mawr yn ymddangos sy’n galluogi’r afon i lifo o dan y ddaear.



•  O ganlyniad, mae arwyneb sianel yr afon yn sych y rhan fwyaf o’r amser, heblaw am pan fydd glawiad trwm, ac os felly bydd y sianeli tanddaearol yn llenwi, gan achosi i ddŵr lifo dros y tir hefyd. Mae llawer llai o erydiad yn digwydd yn arwyneb sianel yr afon gan nad oes llif yn y sianel yn aml.

Ffigur 16 Afon Bishopston, De Gŵyr: llyncdwll yn achosi i’r afon fynd o dan y ddaear.

Enghraifft: morlinau cydgordiol ac anghytgordiol – Pen Llŷn





•  Cydgordiol: mae arfordir gogleddol Pen Llŷn yn forlin gydgordiol, lle mae haenau o greigiau gwahanol yn rhedeg yn baralel i’r morlin. Mae’r graig fetamorffig yn erydu ar yr un cyflymder felly does dim llawer o bentiroedd a baeau ar hyd yr arfordir.



•  Anghytgordiol: mewn cyferbyniad â hyn, mae’r morlin rhwng pentir Trwyn Llanbedrog a Bae Abersoch yn forlin anghytgordiol. Mae’r pentir yn cynnwys craig igneaidd sy’n gallu gwrthsefyll erydiad (erydu’n araf) ac mae Bae Abersoch sydd gyfagos yn cynnwys cerrig llaid a siâl sydd ddim yn gallu gwrthsefyll erydiad cystal (erydu’n gynt). Mae’r cyfraddau erydiad gwahanol yn arwain at ffurfio pentiroedd a baeau.

Ffigur 17 Daeareg Pen Llŷn.

Cyngor


Os bydd cwestiwn am ddaeareg yn gofyn i chi ‘esbonio pam’, gwnewch yn siŵr eich bod chi’n cysylltu’r tirffurf â’r strwythur daearegol. Rhaid i chi nodi’n glir bod y tirffurf yn cael ei ffurfio oherwydd y ddaeareg.

Gweithgaredd adolygu





1  Ar gyfer ardal o forlin rydych chi wedi’i hastudio, cwblhewch y pwyntiau bwled canlynol:







    •  Enwch yr arwedd


    •  Ble mae’r arwedd hon wedi’i lleoli?


    •  Pa brosesau arfordirol sy’n digwydd yma?


    •  Beth yw nodweddion daearegol y forlin hon?


    •  Pa ffactor yw prif achos y tirffurfiau sydd i’w cael yma?








2  Gwnewch yr ymarfer hwn eto ar gyfer arwedd afon rydych chi wedi’i hastudio.

Profi eich hun





1  Esboniwch pam mae’r math o graig a’i strwythur yn gallu dylanwadu ar y tirffurfiau afon neu’r tirffurfiau arfordirol sy’n cael eu creu.



2  Sut gall daeareg effeithio ar dirffurfiau afon?



3  Sut gall daeareg effeithio ar dirffurfiau arfordirol?



4  A yw daeareg yr un mor bwysig ag erydiad a dyddodiad wrth ffurfio tirweddau arfordirol?

Hinsawdd



Bydd hinsawdd yn effeithio ar gyfradd newid tirweddau afon a thirweddau arfordirol:





•  Arfordiroedd: mae’r prifwynt yn effeithio ar ongl y tonnau wrth iddyn nhw dorri ar y morlin, ac mae hyn yn effeithio ar gyfeiriad yr erydiad a chludiant. Mae’r tonnau’n torri ar y traeth ar yr ongl hon, gan wthio defnydd i fyny ac ar draws y traeth. Felly, mae cyfeiriad y gwynt yn penderfynu lle bydd arweddion dyddodiadol yn ffurfio (er enghraifft, tafod).



•  Afonydd: po fwyaf o ddŵr sy’n llifo mewn afon, yr uchaf bydd y cyfraddau erydiad. Mae’r cyfraddau erydiad uchaf yn afonydd y DU i’w cael yn ystod misoedd y gaeaf pan fydd mwy o lawiad.



•  Mae digwyddiadau tywydd eithafol hefyd yn gallu newid y dirwedd. Gall storm nerthol newid y ffordd mae morlin yn edrych dros nos. Po fwyaf difrifol yw’r storm, y mwyaf o donnau dinistriol y bydd yn eu creu. Mae hyn nid yn unig oherwydd bod cyflymder y gwynt yn cynyddu, ond hefyd oherwydd y cyrch – y pellter mae’r don wedi teithio cyn torri. O ganlyniad, mae’r stormydd mwyaf nerthol a dinistriol sy’n taro’r DU fel arfer yn dod o’r de-orllewin. Mae hyn oherwydd bod Cefnfor Iwerydd yn ddarn o ddŵr agored eang, sy’n cynyddu cyrch y tonnau.

Ffigur 18 Mae patrymedd afon Afon Hafren yn dangos yr amrywiad yn arllwysiad afon (cyfaint y dŵr sy’n llifo drwy afon ar unrhyw bwynt) dros flwyddyn.

Enghraifft: stormydd y gaeaf yn achosi difrod i’r arfordir – morlinau gorllewin Cymru a Dwyrain Sussex


Yn ystod y gwanwyn yn 2014, cafodd y DU ei tharo gan gyfres o stormydd a achosodd erydiad difrifol i forlinau’r de a’r gorllewin. Yn Aberdaron, cafodd 30 cm o dir ei erydu o’r clogwyni, ac yn Birling Gap ar arfordir Dwyrain Sussex, cwympodd 9 m2 o’r clogwyni i’r môr, ychydig fetrau’n unig o fwthyn. Yn ôl amcangyfrifon, roedd y rhan hon o’r morlin wedi dioddef gwerth saith mlynedd o erydiad mewn tri mis yn unig, oherwydd yr holl stormydd.

Gweithgareddau dynol


Gall effaith gweithgareddau dynol ar dirweddau afon a thirweddau arfordirol fod yn fwriadol ac yn anfwriadol:





•  Mae gweithgareddau dynol bwriadol yn cynnwys strategaethau rheoli i leihau effaith erydiad ar dirffurfiau afon a thirffurfiau arfordirol.



•  Ar gyfer afonydd, un enghraifft yw rheoli ystumiau afon mewn ardal adeiledig, lle mae pobl yn poeni am erydiad ar lan allanol sy’n effeithio ar adeiladau a gwasanaethau. Mae strategaethau rheoli sy’n helpu i leihau maint yr erydiad yn cynnwys caergewyll (cewyll wedi’u llenwi â chreigiau) sy’n amsugno egni’r dŵr, neu fanciau concrit wedi’u hatgyfnerthu, sy’n gwrthsefyll grym y dŵr. Mae’r dulliau hyn yn cael eu defnyddio’n helaeth ar afonydd sy’n llifo drwy ardaloedd adeiledig, er enghraifft Afon Tafwys drwy ganol Llundain.



•  Ar gyfer arfordiroedd, un enghraifft yw rheoli traethau lle mae’r morlin yn agored i erydiad wrth i’r broses o ddrifft y glannau symud llawer iawn o ddefnydd traeth ar hyd y morlin. O ganlyniad, mae aneddiadau dynol ger yr arfordir yn agored i niwed oherwydd llifogydd neu glogwyn sy’n dymchwel, er enghraifft traeth St Bees yn Cumbria.

Profi eich hun





1  Disgrifiwch effaith patrymau glawiad tymhorol ar arllwysiad afon.



2  Esboniwch sut gall digwyddiadau tywydd eithafol achosi newid yn y morlin.

Enghraifft: gweithgareddau dynol bwriadol ar yr arfordir – Traeth St Bees, Cumbria


Mae prifwyntoedd o’r de-orllewin yn anfon y gwaddod i gyfeiriad y gogledd-ddwyrain, ar hyd arfordir gogledd Cumbria o St Bees Head i’r ffin gyda’r Alban, gan adael pentref St Bees yn agored i niwed oherwydd erydiad. Cafodd cyfres o argorau eu hadeiladu ar y traeth i leihau symudiad y tywod er mwyn cadw’r traeth ar gyfer y fasnach dwristiaeth bwysig, a’i amddiffyn rhag llifogydd ac erydiad.

